
1 VÆLKOMIN 
Lag: So vakrar moyggjar 

  

Vælkomin øll tit - so veitsluklødd,  
vælkomin hvør ein genta - drongur. 
Vælkomin myrkt, ljóst og gránað høvd, 
vælkomin ljóða skal vár songur, 
vælkomin hjólbeint eins og kálvakníggj, 
vælkomin smá - og tey, sum høgt til skýggj, 
gamalt sum ungt, 
lætt eins og tungt, 
lat okkum her í kvøld nú dansa. 
  
2. Vælkomin øll tit, sum sita her, 
lat lagið verða av tí besta. 
Her eingin nevndur og gloymdur er, 
lat okkum her í kvøld nú festa. 
Ein góðan bita okkum fáa fyrst, 
og sløkkja tostan, um vit eru tyst, 
ljóða skal her, 
vælkomin ver, 
og veitslu góða vit fáa.  

2 BOÐAR TÚ TIL ALLAR TJÓÐIR 
Jóannes Patursson 
 

Boðar tú til allar tjóðir: 
»Æra skalt tú faðir tín, 
æra skalt tú tína móður, 
so tær fylgir signing mín. 
Landið gevi eg tær tá, 
leingi tú har liva má, 
fólkið títt tá skal eg kenna, 
meðan øld um øldir renna«. 
 
 
2. Føroya mál á manna tungu 
merkir: Her býr Føroya fólk. 
Slektir fornu og tær ungu 
eyðkendu seg sum ein bólk, 
ið helt fast við fedra mál, 
virdu tað av hug og sál, 
gloymdu ikki ættarbandið; 
byggja tí enn hetta landið. 
 
 
3. Um nú nýggjar øldir líða, 
halt á somu leið várt starv, 
at vit ikki lata svíða 
dugnaloysi til hin arv, 
sum vit ervdu fedrum av; 
tá skal lyftið, sum tú gav, 
allan aldur Føroyum tryggja 
føroyingunum her at byggja. 

3 EG SITI SO EINA VIÐ BÁLIÐ Í KVØLD 

 
 
Eg siti so eina við bálið í kvøld,  
og hugsi um teg, mín elskaða.  
Nú sólin fer niður, og náttin gerst køld,  
og stjørnurnar glitra himni á.  
    Eg reið mær avstað til Texas bý,  
    yvir prærians fløtur, fjøll og líð.  
    Eg reið mær henda langa veg,  
    tí eg skuldi hitta teg,  
    mín hestur, mín saðil og eg.  
 
  
2. Og nú vit aftur sita saman her,  
við longsli eg taki teg í favn,  
aftaná hesa longu vandamiklu ferð,  
eg teski títt elskaða navn.  
    Eg reið mær avstað til Texas bý,  
    yvir prærians fløtur, fjøll og líð.  
    Eg reið mær henda langa veg,  
    tí eg skuldi hitta teg,  
    mín hestur, mín saðil og eg. 

4 SILDAVALSURIN 
 
 

Skútur brátt stevna av firði út, 
ta norðhavssild at fanga. 
Skiparin rópar um stýrhúsrút: 
»Hey! Latið springið ganga!« 
Koyrir so á motorin, 
snotulig skútan er vorðin. 
Setur so kós í ein landnyrðing, 
loggið bert snurrar ein sólarring. 
Skiparin sjógvin gradar, 
brúkar sekstant og radar. 
»Gerið nú greitt bæði trossar og gørn, 
tí nú setast skal!« 
  
 
2. Setan var góð, væl teir fingu í 
á fimtan favna dýpi. 
Gørnini fimti teir settu út, 
við tunnum verður knípið. 
Avhøvda flestu og gelda, 
aðrir teir salta og skelda. 
Kokkurin gamli tó glaður er: 
»Komið nú allir og skaffið her; 
borðiskin havi eg djúpan, 
kom fá tykkum sildasúpan; 
hon stimbrar og hitar hvønn einasta 
kropp, sum nú kropin er!« 

3. Sigla so innaftur leygarkvøld, 
teir glaðir munnu sjunga. 
Harmonikan áður so deyð sum sild 
man út í dansin runga. 
Ruski og polski har snurra, 
norðmenn og sviar, sum murra. 
Har er bert ruðul og eingin kós, 
stúgvandi fult eins og sild í dós. 
Har eru sildaknassar 
umframt teir sildabassar, 
sum gørn teirra seta og fanga sær 
sprund nú eitt leygarkvøld. 

5 EG ERI JÓLAMAÐURIN 
 

Eg eri jólamaðurin  
við stórum, gráum skeggi;  
í koti og svørtum knæbuksum,  
eg búgvi í hulduheyggi. 
 
     Jólini nærkast hvørjum, 
     allarbest mær hugnar í Føroyum,  
     nú er stund at gleða seg, 
     tí jólini nærkast í hvørjum.  
 
2. Tá komið er út í adventu,  
og jólini nærkast í hvørjum,  
hugsi eg bara um jólagávur 
til dreingir og gentur í Føroyum. 
 
3. Eg veit, tey sita og gleða seg  
bæði á bygd og í býnum! 
Nógvar verða gávurnar,  
tí hvør má halda sínum. 
 
4. Tí má eg vera í góðari tíð  
at savna saman tað,  
sum vakurt er at líta á,  
og barnahjørtu ger glað. 
 
5. Her eru dukkur og dukkustovur,  
hestar, bilar og bátar,  
ein so vakur flúgvari  
og nógvir tin-soldatar. 

6. Her eru dunnur, gæs og høsn,  
seyðir, lomb og kýr,  
her er vakur snurritoppur,  
syngur, meðan hann snýr. 
 
7. Her eru dýr í hópa tali,  
fuglar og smáir fiskar,  
ein so fittur hundahvølpur  
og ein lítil kiska. 
 
8. Her eru føgur silkibond,  
gul og reyð og blá,  
brosjur, nálir og fingurringar,  
armbandsur so smá. 
 
9. Her eru vakrar látupípur,  
duga væl at láta;  
vakrast tó av øllum er  
dukkan, sum kann gráta. 
 
10. Her er alt, sum børnum dámar,  
tað er ikki um at tosa.  
Lat so bara jólini koma,  
nú havi eg fullan posa. 

6 DÄR GÅR EN DANS PÅ SUNNANÖ 
 

Där går en dans på Sunnanö, 
där dansar Rönnerdal 
med lilla Eva Liljebäck 
på pensionatets bal, 
och genom fönstren strömmar in 
från skärgårdsnattens sval 
doft av syrener och jasmin 
i pensionatets sal; 
doft av syrener och jasmin 
i pensionatets sal. 
 
2. Och lilla Evas arm är rund 
och fräknig hennes hy, 
och röd som smultron hennes mun 
och klänningen är ny. 
-Herr Rönnerdahl det är ju ni, 
som tar vem ni vill ha 
bland alla kvinnor jorden runt, 
det har jag hört, ha-ha; 
bland alla kvinnor jorden runt, 
det har jag hört, ha-ha. 
 
3. - Att ta är inte min musik, 
nej, fröken men att ge; 
jag slösar, men är ändå rik, 
så länge jag kan se 
- Vad ser ni då, herr Rönnerdahl; 
kanske min nya kjol. 
- Ja den och kanske något mer, 
ta hit en bra fiol; 
ja den och kanske något mer, 
ta hit en bra fiol. 

4. Där går en dans på Sunnanö 
till Rönnerdahls fiol, 
där dansar vågor, valsar vind 
och snön som föll i fjol; 
den virvlar där, 
där går ett brus 
igenom park och sal, 
och sommarmorgonen står ljus, 
och södergöken gal; 
och sommarmorgonen står ljus, 
och södergöken gal. 
 
5. Och lilla Eva dansar ut 
med fänrik Rosenberg 
och inga fräknar syns på hyn, 
så röd är hennes färg; 
men Rönnerdahl är blekoch skön 
och spelar som en gud 
och svävar i en högre rymd, 
där Eva är hans brud; 
och svävar i en högre rymd 
där Eva är hans brud. 

7 NÁND 
Thomas Mikael Smith týddi 
 
 

So rótleyst er sinni títt, altíð á ferð, 
tað tykist, sum gloymir tú virðini her. 
Hví droymir tú heldur um fjarskotin lond, 
enn síggja tað vakra, sum er í nánd? 
 
  
2. Tær tykir at lívið er keðiligt - grátt, 
hvønn er tað, tú saknar - hví falla í fátt? 
Tá aldri tú unnar tær hvíld ella frið, 
fæst onki at grógva við tína lið. 
  
 
3. Far innar í stovuna, um hon er trong 
og lurta - hon syngur ein stillan song; 
hon rúmar tó nakað, sum tú leggur í, 
har vantar bert tað - at tú varnast tí. 
 
  
4. Tann eydnan, tú hómar um blánandi fjøll, 
hvør sigur, hon finst ei í heimahøll? 
Tú átti ei friðleysur leita so fjart, 
men lært teg at elska tað, sum tú sært. 

8 EINS OG ÁARSTREYMUR 
M. S. Viðstein 
 

Eins og áarstreymur rennur 
vallar’ hugurin hjá mær, 
og í barmi mínum brennur 
longsil út um bygdagarð. 
Eg vil skoða villar víddir, 
eg vil njóta sól og vind! 
Fagurt hagin nú er skrýddur, 
lætt fer lot um fjallatind. 
 
 
2. Felagar, tit pjøkan takið, 
kom í hagan burt við mær, 
vendið bygdini so bakið – 
móti okkum sólin lær. 
Hoyrið fuglaljóð í haga, 
síggið seyðafylgi mong, 
dýr og menniskju seg gleða: 
Trív tí í ein vallarasong! 
 
 
3. Tá ið eftir dagsins hita 
kaldligt lot um víddir fer, 
snípan letur okkum vita, 
at tað hvíldarstund nú er, 
og tá fara vit í tjaldið, 
og vit sova sælan blund, 
inntil náttin missir valdið 
á tí snimmu morgunstund. 

9 HVÍ MAN TAÐ VERA SO HUGNALIGT  Í KVØLD 
 

Hví man tað vera so hugnaligt í kvøld ? 
Frosturin bítur, men eingi eru køld. 
Dagur var strævin, men eingi sýnast móð,  
hví eru øll so blíð og fró ? 
Tað er jólaaftan! Klokkan ring! 
Bing bang bing! Bing bang bing! 
Brátt er træið tendrað – slá so ring, 
dansa, kvøð og syng. 
  
2. Myrkt er og kalt er og følnað hvør urt 
Sólin hin bleika næstan kámast burt, 
Smáfuglar stirdir ei orka á flog – 
Tá sendir sólin gleðiboð: 
Tað er jólaaftan! Klokkan ring! 
Bing bang bing! Bing bang bing! 
Missið ikki mótið -  sláið ring,  
dansa, kvøð og syng. 
 
3. Fjart er hon stødd, men vit hoyra tað ljóð, 
børn síni minnist sólarmamman góð: 
Eg komi aftur til alt tað, sum grør 
og andar á tí køldu jørð. 
Tað er jólaaftan! Klokkan ring! 
Bing bang bing! Bing bang bing!  
Missið ikki mótið - sláið ring, 
dansa, kvøð og syng. 
 
4. Børn eru børn, og tað verða vit við, 
tá vit um jólatræið lið um lið 
dansa og minnast á summar og sól, 
meðan vit kvøða hátt um jól. 
Nú er jólaaftan! Klokkan ring! 
Bing bang bing! Bing bang bing! 
Nú er træið tendrað – sláið ring 
dansa, kvøð og syng.  

10 LÍTLA FITTA NISSA MÍN 
 

Lítla fitta nissa mín, 
tú skalt fáa greyt í trygil tín. 
Jólagreyt við mandlu í. 
Ja, so oysa vit uppí. 
 
2. Mandlan melur bert í kring, 
Melur runt í greytinum í ring, 
– Hvar man mandlan vera nú? 
Nissa mín, hvat heldur tú? 
 
 

11 FAGRA BLÓMA 
Poul F. Joensen 
 

Fagra blóma! Tú, sum prýðir 
fjallatindar, berg og skørð, 
bø og ong og grønar líðir, 
hvat er fagrari á jørð? – 
– Eina blómu tó eg kenni, 
fagrast hon av øllum er, 
sjálvt ei rósan líkist henni: 
tað er hon, eg valdi mær! 
 
2. Blómur spretta móti vári, 
følna, tá ið heystið er! 
Mín, hon blóma man alt árið, 
um so kalt og kavi er. – 
– Eina ferð hon bert kann blóma, 
følnar hon, eg følni við; 
fylgja skal eg blómu míni 
til tann síðsta hvíldarfrið.  

12 SO VAKRAR MOYGGJAR OG KNAPPAR MENN 
Rasmus Effersøe 
 

So vakrar moyggjar og knappar menn, 
sum kunna teirra gerning gera, 
væl finna kanst tú í Føroyum enn, 
tí her er gaman at vera. 
Um vetrarkvøld við grúgvu samlast øll 
at siga søgur bæði um menn og trøll; 
stuttligt er har, 
tað tykist mær, 
ið hvat so aðrir teir halda. 
 
2. At reka seyð tað so stuttligt er, 
at kasta nót og halda snøri; 
hvør lítil drongur so glaður fer 
at stinga fliður í fjøru; 
og tá ið piltur fer at fiska síl, 
í fikku fær hann sær ein góðan drýl, 
niðan í dal 
hann fara skal 
at fáa agn fyri flundru. 
 
3. Í øðrum londum teir gera mat, 
sum rætt og slætt kann kallast evja; 
»týskar klumpar« og »franska sós« 
og mangt og hvat tey saman vevja. 
Eg skerpikjøt og rikling vraki ei, 
gev mær bara tvøst og spik og seið; 
gásin væl gødd 
og seyðarhøvd, 
tað er tann kostur, sum mær dámar. 

13 EINKI ER SUM SUMMARKVØLD 

Chr. Matras 

 
Einki er sum summarkvøld við strendur. 
Hvítar lýsa gjar- og flidna-rendur. 
Standa menn á nesjum og á tongum. 
Bátur rør við áratøkum longum. 
 
2. Veksur flóð, og neyvan tú tað grunar. 
Eiðasørt á nøkrum flúri runar. 
Syftast fagrir fiskar fram við strendur, 
meðan dagur leggur saman hendur. 
 
3. Hýkur dimmið mjúkt um hellulandið. 
Kámast agnið, her eg sjálvur standi. 
Áraknarr og syftan millum flesja. 
Hómast valla land ímillum nesja. 
 
4. Fram við landi eftir taragrunni 
hava blankar beitur støðugt runnið. 
Sleiskast alt hjá monnunum á tanga. 
Ein og ein teir heim til húsa ganga. 

14 NISSUMAMMA OG NISSUPÁPI 
 
  

Nissumamma og nissupápi, 
nissugenta og drongur, 
nissumatur og nissuborð, 
nissufólkakongur. 
Tjúkka nissa, klæna nissa, 
stutta nissa, langa nissa. 
Stjørnurnar tær glampa, 
allar nissur trampa! 
  
 
2. Reyða húgvu, hosur gráar 
allar nissur eiga, 
renna so um jólatræið, 
og hvønn annan leiða. 
Troyggjan reyð, og skeggið grátt 
ah, sum nissan hon er flott. 
Stjørnurnar tær glampa, 
allar nissur trampa! 
  
 
3. Rísingreyt og ræstan fisk, 
bomm og stóran pakka, 
nissubørn tey ynskja sær, 
og tey bara snakka. 
Tjúkka nissa, klæna nissa, 
stutta nissa, langa nissa. 
Stjørnurnar tær glampa, 
allar nissur trampa! 

15 RASMUS 

 
Kenna tit Rasmus, Rasmus í Gørðum?  
Hann eigur sær bæði hestar og neyt.  
So hevur hann hjallin niðri í fjørum,  
saltfisk og sperðil omaná hjá honum fleyt.  
- Men Rasmus, ja Rasmus, hann følir seg so eina.  
Hann hugsar um Rasminu, sum situr heilt aleina.  
Tí Rasmus, ja Rasmus, hann er gamal drongur.  
Slaturin gongur, hann tímir ikki longur.  
  
     aa aa aa aa a a  
  
2. »Nú má eg mær finna eina fitta gentu.  
Hevði eg torað at ligið framvið!  
Eg fylgdi Rasminu, sjálvt um teir mangan flentu,  
men kanska hon ikki er heilt ómøgulig.«  
Tí Rasmus, ja Rasmus, hann er gamal drongur,  
slaturin gongur, hann tímir ikki longur.  
Hann droymir um Rasminu bæði dagar og nætur.  
Vinirnir arga hann, so hann er ofta nokk so flatur.  
  
3. Og Rasmus, ja Rasmus, hann fór sær ein dagin  
yvir at nesi og norður um á.  
At fríggja hann ætlaði, reyður og smæðin,  
spurdi Rasminu, á knøunum hann lá:  
»Rasmina, Rasmina, mín fitta rosina,  
vilt um meg fjálga, mín lívsins kamina?«  
»Ja, elskaði Rasmus, nú kundi eg skríggjað,  
í tríati ár havi eg nú væntað teg at fríggja.«  

16 EITT SUNNUKVØLD Í PLANTASJUNI 
 

Eitt sunnukvøld í plantasjuni,  
har sita tvey lið um lið.  
Ein genta og ein drongur,  
nei, nú orki eg ikki longur.  
Eg aftan fyri tey lá  
eitt sunnukvøld í plantasjuni.  
  
2. Tey tosa um stjørnur og mána  
sita eina løtu og gána,  
men so loypa tey upp við ein hvøkk  
- tað var nakað, sum gjørdi tey kløkk.  
Hetta aftan fyri tey lá  
eitt sunnukvøld í plantasjuni.  
  
     O góða, o góða, kom og set teg her hjá mær!  
     O góða, o góða, kom nú, meðan slett eingin sær.  
     Her er so góður friður, so tú kanst seta teg niður,  
     :,: her er so gott og so hugnaligt,  
     tí tú ert mær so fitt so fitt :,:  
  
3. Eg fjaldur undir greinunum lá  
fyri tey meg ei skuldu sjá,  
men so kom eg til at bróta eina grein,  
so tað runt um plantasjuna hvein.  
Tað var hetta, sum gjørdi tey kløkk  
eitt sunnukvøld í plantasjuni. 

17 FØGUR ER FOLDIN 
 
Føgur er foldin, 
dýrdarríkur himin, 
sæl er sálanna jorsalferð, 
um allan heimin, 
um allar ævir 
tað syngjandi at himni ber. 
 
2. Øldirnar fara, 
øldir munnu koma, 
ætt eftir ætt søkkur undir mold. 
Onga tíð tagnar 
ljóðið av himni, 
sum gleðir sálir her á fold. 
 
3. Einglar tað kvóðu 
jólanátt for hirðum, 
mann eftir mann hoyrdist sama lag: 
Friður á foldum, 
menniskja, frø teg, 
tær føddur frelsari er í dag. 

18 KOM OG DANSA 

Kom og dansa, hjartanskæri skattur mín! 
Hoyr, fiólin káta kvøður hásong tín! 
Kvøður kátt um elskhug og um søtan gleim; 
lat hann bera okkum burt í annan heim! 

2. Kom og dansa, kæra, legg teg í mín arm! 
Lívgandi er hvíldin við tín mjúka barm. 
Lítla hjarta titrar eymligt móti mær, 
sum ein bangin dúgva sárt við veingjum slær. 

3. Fagra høvdið hvílir móti bringu blítt, 
fuglaungin kennir reiðrið fjálgt og lýtt. 
Skálkasøta brosið leikar vørrum á, 
spyr, um ikki skjótt tær munnu kossin fá. 

4. Eygu møtast - burt er horvið alt, sum er; 
eina sveima vit í eini dreymaverð. 
Søtt sum blóman angar, mjúkt sum aldan slær, 
streymar heitt tí unga yndi móti mær. 

5. Alt er skýmligt, eina dansa tú og eg; 
smáar varrar teska eymt: “Eg elski teg”! 
Ørur eg tær kyssi, streingir tagna brátt. 
Svunnin er ein fríð og føgur dreymanátt. 

19 SÁRA 
 
Sára eitur genta mín, hon er av Selatrað. 
Hon tænir nú í Tjørnuvík og er í góðum lag. 
Hjá Peri Uppi Suðuri, hon passar høsn og neyt, 
og so dugir hon so sera væl at kóka mjólkargreyt. 

 O, Sára, o, Sára,  
 O, Sára mín hon er av Selatrað. 

2. Sára seymar blóðmørsindur - eltur garnatálg. 
Hon er so von og tekkilig, og so er hon so fjálg. 
Hon bindur troyggjur, vøttir mær og lappar hvørja 
spjørr, 
og fyri tað eg gevi henni lítlan koss á vørr. 

3. Vit hittust í plantasjuni, tað var eitt leygarkvøld. 
O, Sára, Sára, Sára mín, o, sum tú tá var køld. 
Mánin skein á sund og fjørð og gylti frystu ong, 
og tá ið eg so kroysti teg, tá brakaði hvør spong. 

4. Tá aftur eg til heystar komi, Sára, Sára mín, 
tá skalt tú verða brúðarklødd, so føgur og so fín. 
Hjá Peri Uppi Suðuri vit gifta okkum inn. 
Tann fyrsti sprellibassin -  ja, hann skal eita Finn! 

20 GOMUL MINNI   Jens Eli Ellefsen 

 

Sum eg her siti við veitslunnar borð, 
tankarnir víða sveima, 
minnini berast í suður og norð, 
dvølja við smáttuna heima. 
Tá sólin á kvøldi sakk logandi reyð, 
syngjandi fuglur um reiður sítt fleyg. 
Niðri á støðni um klettin tað dróg. 
Nú er alt bara minnir. 
  
2. Minnast tit friðin, um bygdina lá, 
øll høvdu tíð at liva, 
skemtandi menn undir hjøllum tú sá, 
tímatabell var ei skrivað. 
Tá sólin á kvøldi sakk logandi reyð, 
syngjandi fuglur um reiður sítt fleyg. 
Niðri á støðni um klettin tað dróg. 
Nú er alt bara minnir. 
  
3. Eg minnist hanan á morgni, hann gól, 
húskið hann alt fekk at vakna. 
Fiskafløgg veittra í rísandi sól, 
rívur á trøðni raka. 
Í torvi á Kvígandali kyndu vit bál 
Vit drukku royk-te, vit burdu sagt skál. 
Svumu í ánni, ja, pápi var við. 
Rík eru gomul minnir. 
  
4. Og tá so dangurnar riggaðu til, 
garpar á Suðurland sigldu. 
Nýbarkað seglini settu teir til, 
stýrdu á bárunum villu. 
Men heima har sótu tey kona og børn, 
lýddu á havið í stormi og ódn, 
longdust til heystið, tá sluppin kom heim. 
Nú er alt bara minnir.  

5. Í urðini sóu vit húkandi menn, 
lótu sín afførning fara. 
Harðvunnar kjálkar og fastbitnar tenn 
kendu til útnyrðning harðan. 
Teir royttu ein nevna av sýrum og gras, 
turkaðu endan – tað var einki fjas. 
Tíðin var tíðin, sjálvt lívið var alt. 
Nú er tað bara minnir. 
 
6. Víst vóru løtur við álvara í, 
”Gráa” til tarvs mátti fara; 
spulað um halan og eg spurdi hví; 
fekk tá um storkin at læra. 
Tá sólin á kvøldi sakk logandi reyð, 
syngjandi fuglur um reiður sítt fleyg; 
Niðri á støðni um klettin tað dróg. 
Nú er alt bara minnir. 
 
 

21 GLEÐILIG JÓL 

"Gleðilig jól! Gleðilig jól!" 
ljóðar av himli einglalag. 
"Armi syndari, óttast ei nú, 
gleðiboðskapin hoyrir tú: 
:,: "Jesus er føddur í dag." :,: " 
 
 2. Faðir vár! Faðir vár! 
Høgt tó tú á himli býrt, 
ikki gloymdi tú barnið títt, 
elskaði syndiga hjarta mítt; 
:,: veri um ævi tær dýrd. :,: 
 
 3. Frelsari mín! Frelsari mín! 
Náði tín hon er mítt skjól. 
Paradísportrið er opnað mær, 
aldri kann eg fulltakka tær 
:,: fyri gleðilig jól. :,: 

22 DÝRD Á VÍK OG VÁG 
Jens Dam Jacobsen 
 

Dýrd á vík og vág. 
Rúmdin føgurblá. 
Snjóhvítt summardáalak um eingir. 
Grasið leiftrar frítt. 
Lotið kennist lýtt. 
Mýrisnípan spennir sínar veingir. 
 
2. Rodna rók og røð. 
Búnast blómubløð. 
Smálomb spæla sær á grønum slætta. 
Ornar urðargrót. 
Haran fim og fljót 
spelar sum eitt fok í reyni bratta. 
 
3. Unglingar og sprund 
virka nú við skund: 
Hann við líggja, hon við síni rívu. 
Hennar brá og bros – 
hansar' skemt og tos – 
ber bert boð um tvey, ið líka lívið. 
 
4. Fagra, fjálga stund! 
Silvitni um sund. 
Fróir flúgva fuglar millum fjalla. 
Teirra káta mál 
berst um vall og vál. 
Gævi dagur aldri fór at halla! 

23 VANDRINGSMENN 

Oss kan du møte på all verdens vejer, 
vår fot har trått på alle markers muld. 
Den bylt, vi bær på, det er alt vi ejer,  
men vi har stjerneglimt og månegull. 
  
2. Vi har en drøm, en verden bak vår panne, 
så langt den rækker er den evig vår. 
Ja, der er sjøer, der er gyldne lande 
med nye eventyr, hvor hen vi går. 
  
3. Når sol går ned, og det blir skumringstime, 
vil bekken nynne oss sin melodi, 
for vi er vandringsmenn i verden vide, 
og ingen gledesstund går oss forbi. 
  
4. Vi tar imot og gir med åpne hender, 
så glad og rik er ingen mann på jord, 
som vi, når natten sine stjerner tenner 
og lar dem lyse i en vandrers spor. 

24 LÍVSMYND 
Steintór Rasmussen, orð og lag 
 

Enn eri eg ungur 
og enn í góðum lag, 
mær tørvar einki føðibræv 
til at prógva tað. 
Eg minnist ei mín barnadóp 
og mína grulvutíð; 
nú eri eg nóg vaksin 
til at skilja hvat og hví. 
 
    Eg vil elska, eg vil syngja, 
    eg vil fevna kærleikan, 
    eg vil leita til tey støð, 
    har eg finni sannleikan. 
 
2. Lívið er mítt listarverk, 
eg máli jú hvønn dag; 
um eg fylli hundrað ár, 
ei liðugt verður tað. 
Vónin er, at myndin mín 
ein mildan skugga fær, 
tá fólk úr øllum heiminum 
frælsið ogna sær. 
 
    Eg vil elska, eg vil liva, 
    eg vil syngja friðarlag 
    saman við so mongum menniskjum, 
    sum altíð vilja tað..... 
     
    Vilja gráta, vilja flenna, 
    ynskja frið í heiminum, 
    og við álit’ á hvønn annan 
    læra mangt av lívinum. 

25 NÚ DAGURIN AT ENDA ER 

Dione Isaksen, 1895 
 

Nú dagurin at enda er,  
og náttin komin nær,  
algóði Guð og faðir, ver  
hjá mínum og hjá mær.  
  
2. Vælsigna tey, mær standa nær,  
vælsigna henda stað;  
hjálp okkum til at fylgja tær  
við trúgvum sinnalag.  
  
3. Eg ofta veikan kenni meg;  
men himmalfaðir mín,  
styrk tú meg, o, tað biði eg,  
og halt meg nær til tín.  
  
4. Tú syndarar úr svøvni vek,  
til tín hvørt hjarta drag.  
Tey veiku styrk, tey sjúku lek,  
ger sorgarbundin glað.  
  
5. Í Jesu navni sigi eg  
tær tøkk, Guð faðir mín,  
at tú av náði leiddi meg  
á rætta leið til tín.  
  
6. Og tøkk, at tú meg hevur vart  
frá váða og frá neyð;  
tøkk fyri himmalljósið bjart,  
tøkk fyri dagligt breyð.  

26 MIKLADALSSANGURIN 
 
Líggjas Eliasen í Hússtovu, Mikladali ( Dýnan, 1/5-1976) 
 
Lag: Red River Valley 

  

1. Tað er vakurt á Kallsoy at búgva, 
bæði vetur, vár, summar og heyst, 
men til Mikladals tankarnir flúgva. 
Her í dalinum dámar mær best. 
  
2. Har so vælvallað Slættafjall stendur, 
meira hábarsligt Gásafjall er, 
sum so errið mót Kambinum vendir; 
hann, ið Dighamar krúnuna ber. 
  
3.  Øll vit gleðast til grækarismessu, 
tá ið tjøldrini aftur av ferð, 
móð og troytt, glað tey setast á sess sín. 
Tjaldursklettur, tú hvílu teim ber. 
  

4.  Og tá sól yvir Miðdagsskarð trínur, 
ber hon boð um, at vár er í hond, 
tá av Gásafjalls toppi hon skínur, 
kennist fløvin av summarsins hond. 

5. Her kann fuglurin tryggan seg kenna 
fyri menniskjans týnandi hond; 
her kann háran so óttaleys renna, 
hvar hon vil millum fjalla og strond. 
  
6. Her er vakurt, tá sól yvir Nakkin 
hátt á himinin hevjar seg fram; 
pállamjørkin so mjúkur um Klakkin 
spakuliga sær veg higar fann. 
  
7. Og tá kvøldsólin setur í vestri, 
handan eyggjar til víða hon fer, 
meðan roðin á Kunoy í eystri 
okkum sólseturs heilsu framber. 
  
8. Tá so Hestmúlin dagar í degi 
móti norðhavsins gullvovnu vond, 
væl uppskrýddur á sólarís vegi 
rættir summarsins morgun tær hond. 
  
9. Her er vakurt á vári og vetri, 
her er vakurt um summar og heyst, 
hvar, so aðrir teir siga, er betri, 
kæra heimbygd, tú ert okkum best. 
  
10. Eg teg elski á vári og vetri, 
eg teg elski í ódn og í logn; 
ongan blett her á fold eg veit betri. 
Her er heim mítt, mín dýrasta ogn. 

Mangar eru løturnar í …  
 
 
 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

                                  Sí myndir á www.mikladalur.fo 


